
Control dixital do pastoreo

Hoxe en día cóntase con ferramentas dixitais que 
permiten un control do gando no monte esixindo 
menos dedicación da persoa encargada do seu coi-
dado. Asemade, existen ferramentas para o control, 
dispoñibilidade, calidade e composición botánica 
da biomasa a través de imaxe por satélite e drons.

O control do gando pode realizarse tanto para loca-
lizar os animais en grandes áreas, grazas ao uso 
de colares xeorreferenciados, como para empre-
gar sistemas de peche virtual, ou sen peche, para 
facilitar o pastoreo dirixido e rotacional dentro de 
grandes extensións.

Estes avances son moi importantes dado que este 
tipo de herbivorismo adoita practicarse en zonas 
rurais cunha baixa densidade de poboación e, habi-
tualmente, avellentada.

O herbivorismo pírico consiste na mellora de pastos realizada a través da 
queima controlada dunha masa arbustiva ou do sotobosque dunha masa 
arbórea seguida dun aproveitamento gandeiro dos rebentos.

Queimas controladas

Unha queima controlada, prescrita ou técnica 
consiste en queimar unha parcela previamente 
delimitada e protexida con devasas coa axuda 
dunha brigada de extinción e motobomba nun-
has condicións atmosféricas idóneas para a súa 
eficacia e control do lume. Permite diminuír o 
risco de incendio, eliminando biomasa avellenta-
da de arbustos de pouca calidade nutritiva para 
o alimento gandeiro, rexuvenecéndoa e aumen-
tando o seu valor forraxeiro.

Isto tamén se podería levar a cabo con rozas me-
cánicas pero resultaría un procedemento máis 
caro e contaminante, e non achega tanta calida-
de ao pasto como a queima.

Este tipo de queimas axudan a incrementar a 
saúde dos solos debido á achega de catións que 
aumentan o pH do chan, ou o que é o mesmo, 
reducen a súa acidez facilitando a absorción de 
nutrientes polas plantas.

Gando máis axeitado

O idóneo sería unha combinación de diferentes tipos 
de animais para manter a biodiversidade da mato-
gueira. En calquera caso, dependendo da vexeta-
ción, será máis axeitado un tipo de gando ou outro, 
xa que uns aproveitan mellor o pasto leñoso, como 
é o caso de cabalos ou cabras, e outros o herbáceo, 
como as vacas e ovellas.

As razas autóctonas adoitan ser as máis apropiadas 
por estar máis adaptadas ao pastoreo extensivo.

O proxecto COMPÁS

O proxecto “COMPÁS: modelos de desenvolve-
mento rexional sobre herbivorismo pírico, unha 
ferramenta para a conservación ambiental e a 
fixación e protección da poboación”, está poñen-
do en marcha modelos piloto de herbivorismo píri-
co de protección contra incendios forestais.

Este proxecto conta co apoio da Fundación Biodi-
versidad do Ministerio para a Transición Ecolóxica 
e o Reto Demográfico (MITECO) no marco do Plan 
de Recuperación, Transformación e Resiliencia 
(PRTR), financiado pola Unión Europea-NextGene-
rationEU.

Está coordinado pola Universidade Pública de 
Navarra e participan ademais a Asociación Fores-
tal de Galicia (AFG), a Estación Experimental do 
Zaidín de Granada (CSIC), a Universidade de San-
tiago de Compostela (USC)  e a Asociación de Pas-
tores polo Monte Mediterráneo.

